
Ftit tal-jiem ilu, fil-break wieħed 
minn sħabi fetaħ pakkett 
gallettini u mid-dehra ta’ wiċċu 
kienu veru tajbin. Kien qed 
jieħu ftit kafé u jien iddeċidejt li 
nagħmel belgħa kafé bħalu. Hekk 
kif kont se nferra’ l-misħun, dar 
fuqi u beda jgħidli kemm kienu 
tajbin. Kien għadu kif xtrahom u 
baqa impressjonat. Qalli: ‘Qatt 
ma doqt gallettini daqshekk 
tajbin!’ ‘Kif tbillhom ftit fil-kafè, 
iċ-ċikkulata tinħall ftit biex it-
togħma tiġi ħafna u ħafna aħjar. 
Dam ftit jgħid għaliex jaħseb li 
kienu l-aħjar gallettini, imma 
x’ħin rani li lestejt il-kafé, dawwar 
il-pakkett lejja u qalli biex nieħu 
waħda. Wara ħames minuti 
nisma’ kem huma tajbin il-kurżità 
għelbitni u ħadt waħda, u kienu 
tajbin tassew! Biex inkun sinċier 
ħadt tnejn oħra u jekk niltaqa’ 
magħhom meta mmur għand tal-
ħanut, żgur li nixtri minnhom.

Imma tgħiduli kif bdejna nitkellmu 
fuq il-gallettini taċ-ċikkulata? Mela 
fl-Evanġelju se nitkellmu fuq il-
ħelu? Mhux eżatt, imma l-ħsieb tal-
qari tal-lum jixbah ħafna lil dan li 
ġrali waqt il-break. Id-dixxipli kienu 
ilhom jisimgħu li kien ġej xi ħadd 
speċjali, il-Messija. Ġwanni kien ilu 
snin jipprepara n-nies. Imma fis-
silta tal-lum Ġwanni jdur lejn dawk 
qrib tiegħu u jurihom min kien dak li 
tant kienu ilhom jistennew.

Għal dan il-kliem, id-dixxipli marru 
ħdejh u staqsewh xi ħaġa fuqu, 
biex isiru jafuh. Imma Ġesù kien 
jaf li biex issir taf lil xi ħadd mhux 
biżżejjed tisma’ fuqu. L-aħjar mod 
biex issir taf lil xi ħadd hu billi tkun 
miegħu. Għalhekk għall-mistoqsija 
tagħhom: ‘Fejn toqgħod?’ hu 
jweġibhom: ‘Ejjew u taraw.’ U hekk 
għamlu. Marru warajh u mhux 
huma biss. Matul it-triq iltaqgħu 
ma’ nies oħra li kienu jafu u 

“Marru u raw
fejn kien jgħammar il-Mulej.”

stednuhom biex huma wkoll imorru 
warajhom, għax sa fl-aħħar kienu 
sabu l-Messija.

Minn din il-ġrajja għaddew ħafna 
snin, imma tafu li Ġesù għadu 
jistedinna biex immorru warajh? 
L-istess kliem li qal lill-ewwel 
dixxipli tiegħu qed jgħidhom lilna: 
‘Ejjew u taraw.’ Ejjew ma nitilfux din 
l-opportunità u nimxu warajh. Tgħidlu 
kif? Illum mhux li nistgħu narawh 
miexi fit-triq. Tassew li Ġesù mhux 
se narawh miexi fit-triq, imma mhux 
kollha kemm aħna nafu fejn jinsab? 
Ġesù jinsab jistenniena fis-sagrament 
tal-Ewkaristija. Mela nagħmlu 
sew jekk meta nkunu nistgħu, din 
l-okkażjoni ma nitilfuhiex! Ġesù 
jinsab ukoll fi sħabna, b’mod speċjali 
meta jkunu fil-bżonn. Mela ejjew 
ngħinu lil kull min nistgħu. Jinsab 
ukoll f’dawk li jieħdu ħsiebna; mela 
ejjew nobduhom. Hekk inkunu tassew 
qed nimxu warajh!



“Marru u raw fejn 
  kien jgħammar il-Mulej.”

����Promozzjoni

It-talba tar-Rużarju hija talba li 
matul iż-żmien inbidlet u kibret 
sakemm waslet għandna. Il-bidu 
tagħha tafu fi żmien meta n-nies 
ma setgħux jaqraw l-Evanġelju 
u allura fil-posti ta' din it-talba 
kien hemm verżjoni qasira tal-
ġrajjiet prinċipali tal-ħajja ta’ Ġesù. 
Hekk in-nies li qajla kienu jafu 
jaqraw kienu jitgħallmu ftit titli 
jew sentenzi qosra imma li kienu 
jfakkruhom fil-ġrajjiet il-kbar tal-
fidi tagħna.

Kien qisu Vanġelu ieħor, mhux 
wieħed mimli b’wisq kliem, imma 
wieħed qasir mibni fuq ħames 
xeni differenti. Kull xena tfakkarna 
fi ġrajja li ħafna drabi nsibuha 
fil-Vanġelu, imma din id-darba 
fiha perspettiva differenti, għax 
qisu qed naraw il-ħajja ta’ Ġesù 
mill-għajnejn ta’ ommu Marija. 
Għalkemm din it-talba hi meqjusa 
talba marjana, biha nkunu qed 
inħallu lil Marija tlaqqgħana mal-
Iben tagħha Ġesù.

It-talba hi waħda sempliċi. Barra 
l-misteri li jiġbru fihom ġrajjiet 
mill-Evanġelju, jintalbu Missierna 
u Ħobżna, u għal għaxar darbiet 
nitolbu Sliema u Qaddisa u fl-
aħħar nispiċċaw bit-talba tal-Glorja 
sakemm nerġgħu nibdew dan kollu 
b’misteru ġdid.

����Din il-Ġimgħa…

Sib ħin biex fil-kwiet titlob it-
talba tar-Rużarju. Tista’ wkoll 
tħeġġeġ lil xi ħadd min sħabek 
jew inkella lill-familja tiegħek 
biex titolbuh flimkien. Tinsiex li 
l-misteri li se taħseb dwarhom 
jinbidlu matul il-ġimgħa. 

������It-talba tar-Rużarju

Imma hawn nistħajjilkom tistqasu 
għaliex din it-talba fiha tant 
repetizzjoni? L-idea wara din it-talba 
mimlija repetizzjoni hi li taqtagħna 
ftit mill-ħajja ta’ kuljum tagħna u 
mill-ħafna ħsibijiet li jgħaddu minn 
moħħna biex inħossu l-preżenza 
ta’ Alla. Qisu bħal radju li tibdillu 
l-frekwenza tiegħu biex jaqbad 
stazzjoni ġdid. B’talba bħar-rużarju, 
għal ftit ħin inkunu qed ninqatgħu 
ftit mill-frekwenza tal-ħajja 
mgħaġġla tagħna u nidħlu fil-
frekwenza ta’ Alla.


